9 МАЙ – ХОТИРА ВА ҚАДРЛАШ КУНИ

муносабати билан Сув хўжалиги вазирлиги тизимидаги ташкилотларда ўтказиладиган тадбирлар учун  ғоявий тезис


Тинчлик буюк неъмат

Инсон учун энг зарур неъмат – бу тинчлик, осойишталик ва хотиржамликдир. Тинчлигини йўқотган хонадон ҳам, мамлакат ҳам ҳеч қачон барқарор ва бахтли бўла олмайди. Шу маънода тинчлик ва хотиржамлик – ҳар қандай тараққиётнинг, ҳар қандай фаровон ҳаётнинг мустаҳкам пойдевори ҳисобланади.
Бизнинг халқимиз азал-азалдан тинчликсевар халқ сифатида шаклланган. Миллий маънавий меросимизда – халқ оғзаки ижодидан тортиб буюк мутафаккирлар асарларигача – тинчликни улуғлаш, урушни қоралаш ғояси устувор ўрин эгаллайди. Бу эса халқимизнинг табиати, дунёқараши ва ҳаёт фалсафасида тинчликка бўлган эҳтиёж қанчалик чуқур илдиз отганини кўрсатади.
Айнан шу эзгу ғоялар замирида юртимизда 9 май – Хотира ва қадрлаш куни умумхалқ байрами сифатида нишонланиб келинмоқда. Бу сана орқали биз нафақат ўтмишни эслаймиз, балки инсон қадрини улуғлаш, тинчликни асраш ва келажакка масъулият билан қараш каби юксак қадриятларни тарғиб этамиз.

Уруш – офат, тинчлик – саодат

Иккинчи жаҳон уруши инсоният тарихидаги энг даҳшатли, энг қонли қирғинлардан бири сифатида ёдга олинади. Бу уруш нафақат миллионлаб инсонларнинг ҳаётига зомин бўлди, балки бутун бошли халқлар тақдирига чуқур из қолдирди.
Расмий маълумотларга кўра, уруш йилларида Ўзбекистонда тахминан 6,5 миллион аҳоли яшаган бўлса, шундан 1 миллион 433 минг 230 нафари урушга сафарбар қилинган.  Бу ўша даврдаги аҳолининг қарийб 22 фоизини, меҳнатга яроқли аҳолининг эса 40–42 фоизини ташкил этар эди. Бу рақамлар халқимизнинг қандай улкан қурбонлик ва фидойилик кўрсатганини яққол намоён этади.
Афсуски, урушга юборилганларнинг 450 мингдан ортиғи жанг майдонларида ҳалок бўлган, 600 мингдан зиёд ҳамюртимиз эса ногирон бўлиб қайтган.Бу эса ҳар бир оилага, ҳар бир хонадонга қайғу ва алам олиб кирганини англатади.
Бу ёвуз уруш туфайли минглаб болалар етим, аёллар бева бўлиб қолди. Она қалбидаги фарзанд доғини, фарзанднинг отасиз улғайиш аламини ҳеч қандай сўз билан тўлиқ ифода этиб бўлмайди. Шунинг учун ҳам уруш хотираси – шунчаки тарих эмас, балки инсоният учун абадий сабоқдир.
Фронтга отланган бу ботир инсонлар Москвадан тортиб Берлингача бўлган машаққатли йўлларни босиб ўтдилар. Улар нафақат қурол билан, балки ирода, сабр ва ватанпарварлик билан ҳам курашдилар.

Фронт орти – халқ фидойилигининг ёрқин намунаси

Уруш йилларида Ўзбекистон фронт ортининг мустаҳкам таянчига айланди. Юртимиздаги барча ресурслар фронт эҳтиёжлари учун сафарбар этилди. Саноат корхоналари қайта мослаштирилди, эвакуация қилинган заводлар ишга туширилди. Барча имкониятлар “ҳаммаси фронт учун, ҳаммаси ғалаба учун” шиори остида сафарбар этилди.
Халқимиз томонидан фронтга минглаб самолётлар, қурол-яроғлар, ҳарбий поездлар, озиқ-овқат ва кийим-кечак етказиб берилди. Меҳнаткашлар тўплаган маблағлар ҳисобидан ўнлаб жанговар техникалар барпо этилди.
Бу жараёнда аёллар, кексалар, ҳатто ўсмирлар ҳам мардона меҳнат қилди. Улар фронтдаги жангчилар каби, ўз жойида туриб ғалаба учун курашдилар.
Шу билан бирга, Ўзбекистон фронт ҳудудларидан эвакуация қилинган қарийб 1 миллион кишини, жумладан 200 минг болани ўз бағрига олди. Ўзбек оилалари уларни ўз фарзандларидек парвариш қилди. Бу эса халқимизнинг бағрикенглиги ва инсонпарварлигининг ёрқин ифодасидир.

Мустақилликдан сўнг 

Хотира – бу ўтмишни шунчаки эслаш эмас, балки инсон, унинг тақдири ва қадр-қимматини англаш, улуғлаш ва келажакка етказиш демакдир. Инсон азиз ва мукаррам экан, унинг ёши ҳам, қариси ҳам, аёли ҳам, эркаги ҳам баробар қадр-қимматга эгадир. Шу боисдан ҳам “хотира” ва “қадрлаш” тушунчалари чуқур маънога эга бўлиб, жамият маънавий ҳаётининг устувор йўналишларидан бири ҳисобланади.
Мустақиллик йилларида мазкур байрам мазмун жиҳатидан янада бойиди. У фақат Иккинчи жаҳон уруши билан боғлиқ хотирани эмас, балки Ватан равнақи ва халқ осойишталиги йўлида турли даврларда жон фидо қилган барча ватандошлар хотирасига бағишланган умуммиллий қадриятга айланди. Бу эса байрамнинг ғоявий доирасини кенгайтириб, уни инсон қадрини улуғлаш кунига айлантирди.
Шу сабабли мамлакатимизда 9 май – Хотира ва қадрлаш куни умумхалқ байрами сифатида эълон қилинди ва кенг нишонланиб келинмоқда. Бу сана орқали юртимизда тинчликни асраш, мустақилликни мустаҳкамлаш, Ватан озодлиги йўлида қурбон бўлганлар хотирасини абадийлаштириш, шунингдек, бугун орамизда соғ-омон ҳаёт кечираётган уруш ва меҳнат фахрийларига ғамхўрлик кўрсатиш каби эзгу анъаналар ўзининг амалий ифодасини топмоқда.

Ватан ҳимоячилари – ҳамиша эъзозда

Она Ватанимиз тинчлиги ва халқимиз осойишталиги йўлида жон фидо қилган ҳарбий хизматчиларнинг мардлиги ва жасорати ҳамиша юксак қадрланади. Улар – бугунги тинч ҳаётимизнинг асосий кафолатчиларидир.
“Бурч, жасорат, матонат!” шиори остида ўтказиладиган тадбирлар ёш авлодни ватанпарварлик руҳида тарбиялашда муҳим аҳамиятга эга.

1. Хотира – миллатнинг маънавий пойдевори, қадрлаш – жамиятнинг ахлоқий мезони.
2. Хотира – ўтмиш ва келажакни боғловчи маънавий кўприк.
3. Фахрийларни эъзозлаш – ўтмишга ҳурмат, келажакка масъулият.
4. Кекса авлод – тажриба ва маънавият манбаи.
5. Уруш йилларида сув тизими барқарорлиги – фронт орти таянчи бўлган.

Хотира – миллатнинг ўзлигини англатувчи восита

Халқ хотираси деганда кўз олдимиздан юртимиз тарихи, уни ҳимоя қилган ва равнақи учун жон фидо қилган буюк аждодлар ўтади. Спитамен, Широқ, Жалолиддин Мангуберди, Амир Темур, Мирзо Улуғбек, Заҳириддин Муҳаммад Бобур каби тарихий шахслар бу хотира занжирининг ажралмас бўғинидир.
Демак, Хотира ва қадрлаш куни – фақат бир давр эмас, балки бутун тарихни қамраб олган миллий онг ва маънавий мерос кунидир.
Бу байрамда одамлар қабристонларни зиёрат қилади, яқинлари ҳолидан хабар олади, кексаларга ҳурмат кўрсатади, меҳнат фахрийларига ёрдам беради.
Бу амаллар қадрлаш тушунчасининг шунчаки шиор эмас, балки ҳаётий эҳтиёж эканини кўрсатади.
9 май – Хотира ва қадрлаш куни бугунги тинч ҳаётимизнинг қандай оғир синовлар эвазига қўлга киритилганини эслатади. У бизга ўтмишни унутмасликни, инсонни қадрлашни ва тинчликни асрашни ўргатади.

Тинчлик – энг олий неъмат,
Хотира – муқаддас,
Қадрлаш – инсонийликнинг энг юксак ифодасидир.

